
    Azərbaycan Respublikasının Prezidenti İlham Əliyev oktyabrın 20-də ABŞ Dövlət De-

partamentinin Avropa və Avrasiya məsələləri üzrə Bürosunda dövlət katibi köməkçisinin

müavini Coşua Hakı qəbul edib.

    Görüşdə regionda sülhün və sabitliyin təmin edilməsi, Ermənistan ilə Azərbaycan

arasında münasibətlərin normallaşdırılması prosesi ətrafında fikir mübadiləsi aparıldı.

    Prezident İlham Əliyev Azərbaycanın regional sülh gündəliyi, Ermənistan ilə Azərbaycan

arasında münasibətlərin normallaşdırılması, sülh müqaviləsi üzrə danışıqların davam

etdirilməsi və tezliklə imzalanması ilə bağlı niyyətini bir daha ifadə etdi.

    Görüşdə qarşılıqlı maraqdoğuran digər məsələlər ətrafında da fikir mübadiləsi aparıldı.

Prezident İlham Əliyev ABŞ Dövlət Departamentinin
nümayəndəsini qəbul edib

    Azərbaycan Respublikasının Prezidenti
İlham Əliyev oktyabrın 20-də Bakı-Quba-
Rusiya Federasiyası ilə dövlət sərhədi ödənişli
yeni avtomobil yolunun açılışında iştirak
edib.
    Azərbaycan Avtomobil Yolları Dövlət
Agentliyinin İdarə Heyətinin sədri Saleh
Məmmədov dövlətimizin başçısına görülən
işlər barədə məlumat verdi.
    Qeyd edək ki, Şimal-Cənub beynəlxalq
nəqliyyat dəhlizinin tərkib hissəsi olan Bakı-
Rusiya Federasiyası ilə dövlət sərhədi ödənişli
yeni avtomobil yolunun təməli 2017-ci ilin
dekabrında Prezident İlham Əliyev tərəfindən
qoyulub. Dövlətimizin başçısı yolun təməlinin
qoyulduğu ilk gündən başlayaraq inşaat pro-
sesinin gedişi ilə şəxsən və yerində maraqlanıb,
tikinti işlərinin ən yüksək standartlara uyğun
icra olunması ilə bağlı vaxtaşırı tapşırıqlarını

verib.
    Bildirildi ki, “Azərbaycan Respublikası
regionlarının sosial-iqtisadi inkişafı Dövlət
Proqramı”na uyğun olaraq yeni avtomobil
yolunun Hacı Zeynalabdın Tağıyev qəsəbə-
sindən başlayaraq Rusiya sərhədinədək olan
150 kilometrlik hissəsi birinci texniki dərəcəyə
uyğun inşa edilib.
    Magistralın 129 kilometrlik hissəsi ödənişli
yol kimi müəyyənləşdirilib və Taarif Şurası
tərəfindən gediş taarifləri təsdiq edilib. Gediş
üçün ödənişin məbləği nəqliyyat vasitəsinin
qət etdiyi məsafə, çəkisi və ay ərzində gediş-
lərin sayı nəzərə alınmaqla müəyyənləşdirilib.
Ödənişli avtomobil yolu 4 zolaqlıdır.
    Ödənişli yoldan istifadə tarifləri yeni müəy-
yən olunduğu üçün hazırda həmin tariflərin
ödəniş sisteminə inteqrasiyası həyata keçirilir.
İnteqrasiya yekunlaşdıqdan sonra ödəniş sis-

teminin proqram təminatı test ediləcək. Sınaqlar
başa çatdıqdan sonra yol ümumi istifadəyə
veriləcək. Qeyd olunan işlərin qısa müddət
ərzində yekunlaşdırılması nəzərdə tutulur.
    Diqqətə çatdırıldı ki, bu magistral yolun
tikintisi Azərbaycan Avtomobil Yolları Dövlət
Agentliyinin nəzarəti altında 5 hissə üzrə
həyata keçirilib. Yolboyu 40 yol ötürücüsü və
körpü, 52 alt keçid, 6 ödəmə və yükə nəzarət
məntəqəsi, 2 mindən çox yol nişanı və məlumat
lövhəsi quraşdırılıb. Həmçinin hər hansı ma-
neənin yola çıxmasının qarşısını almaq üçün
tədbirlər görülüb. O da bildirildi ki, yeni yol
mövcud yoldan 13 kilometr qısadır.
    Dövlətimizin başçısı ödəmə sistemi haq-
qında videoçarxa baxdı.
    Bildirildi ki, ödənişli yoldan istifadə xüsusi
çip yerləşdirilən kart vasitəsilə həyata keçiri-
ləcək. Bu kartı yolun giriş və çıxışlarından,
yaxın gələcəkdə isə şəhər və rayonlarda müx-
təlif satış nöqtələrindən əldə etmək mümkün
olacaq.
    Kartın 2 formada olması nəzərdə tutulub.
Belə ki, yoldan daimi istifadə edən sürücülər
daimi kart, vaxtaşırı istifadə edənlər isə mü-
vəqqəti və ya birdəfəlik kart əldə edəcəklər.
    Ödənişli yol sistemi sürücülərə adi və da-
yanmadan keçid zolaqlarından istifadə etmək
imkanı verəcək. Adi zolağa daxil olan sürücü
ödəniş məntəqələrində keçid üçün kartı əldə
edərək avtomobilin ön şüşəsinə yerləşdirir
və daha sonra ödənişli yoldan istifadə etmək
hüququna sahib olur. Dayanmadan keçid
zolağı isə sürücülərə ödəniş məntəqələrində
sürəti azaltmadan və dayanmadan keçmək
imkanı verir. Bunun üçün sürücüdə əvvəlcədən
əldə edilmiş xüsusi çip kart və yetərli ödəniş

balansının olması kifayətdir. Bu zolaqlarda
xüsusi nömrə oxuma kameraları, təhlükəsizlik
kameraları, avtomobilləri klassifikasiya etməyə
imkan verən avadanlıqlar və digər innovativ
texnoloji həllər tətbiq olunub, bütün məntə-
qələrdə çəkiyə nəzarət və yolun dayanıqlığını
təmin etmək məqsədilə elektron tərəzi sistemi
də quraşdırılıb. Gələcəkdə avtomatik ödənişlər
və ya QR kodları ilə mobil ödənişlər də müm-
kün olacaq.
    Ödənişli yoldan keçid kartının ilk nümunəsi
Prezident İlham Əliyevə təqdim olundu.
    Qeyd edək ki, son illərdə regionların sosi-
al-iqtisadi inkişafı Dövlət proqramlarının
uğurla icrası nəticəsində ölkəmizdə magistral,
respublika və yerli əhəmiyyətli avtomobil
yolları əsaslı şəkildə yenidən qurulub, həmçinin
yeni avtomobil yolları, körpülər və yol ötü-
rücüləri inşa edilərək əhalinin istifadəsinə
verilib. Prezident İlham Əliyevin imzaladığı
sərəncamlara əsasən Bakı-Quba-Rusiya Fe-
derasiyası ilə dövlət sərhədi yeni avtomobil
yolunun inşası ölkəmizdə yol infrastrukturunun
müasir səviyyəyə çatdırılması istiqamətində
icra olunan işlərin davamlı xarakter aldığını
göstərir.
    Bu yolun istifadəyə verilməsi, həmçinin
beynəlxalq nəqliyyat əməkdaşlığı baxımından
strateji əhəmiyyət daşıyan Şimal-Cənub bey-
nəlxalq nəqliyyat dəhlizinin səmərəliliyini
daha da artıracaq. Bundan başqa, yeni avto-
mobil yolunun tikilməsi nəqliyyat xidmətlərini
daha da yaxşılaşdırmaqla yanaşı, bölgədə
turizmin inkişafına əlavə təkan verəcək, dəh-
lizlə yük və sərnişin daşımalarında əsas rol
oynayacaq.

AZƏRTAC

Azərbaycan Prezidenti İlham Əliyev Bakı-Quba-Rusiya Federasiyası ilə dövlət sərhədi 
ödənişli yeni avtomobil yolunun açılışında iştirak edib

    Naxçıvan Muxtar Respublikası Konstitusiyasının 30-cu
maddəsini və 5-ci maddəsinin II hissəsinin 22-ci bəndini
rəhbər tutaraq qərara alıram:
    1. “Naxçıvan Muxtar Respublikasının Tibb Müəssisələrinin
İdarəetmə Birliyinin Nizamnaməsi” təsdiq edilsin (əlavə
olunur).
    2. Naxçıvan Muxtar Respublikasının Nazirlər Kabineti

bu Fərmandan irəli gələn məsələləri həll etsin.
    3. Naxçıvan Muxtar Respublikasının Tibb Müəssisələrinin
İdarəetmə Birliyi:
    3.1. strukturunu, əməyin ödənişi fondunu, işçilərinin say
həddini və əməkhaqlarının (vəzifə maaşının, vəzifə maaşına
əlavələrin, mükafatların və digər ödənişlərin) məbləğini bir
ay müddətində təsdiq etsin;

    3.2. bu Fərmandan irəli gələn digər məsələlərin həlli
üçün zəruri tədbirlər görsün.

Naxçıvan Muxtar Respublikası 
Ali Məclisi sədrinin müavini Anar İBRAHİMOV

    Naxçıvan şəhəri, 20 oktyabr 2023-cü il

“Naxçıvan Muxtar Respublikasının Tibb Müəssisələrinin İdarəetmə Birliyinin Nizamnaməsi”nin 
təsdiq edilməsi haqqında

Naxçıvan Muxtar Respublikası Ali Məclisi sədrinin

Fərmanı

1. Ümumi müddəalar

    1.1. Naxçıvan Muxtar Respublikasının Tibb Müəssisələrinin
İdarəetmə Birliyi (bundan sonra – Birlik) tabeliyinə verilən
dövlət səhiyyə sisteminə daxil olan tibb müəssisələrinin
(bundan sonra – tibb müəssisələri) idarə edilməsini və fəaliy -
yətinə nəzarəti həyata keçirən publik hüquqi şəxsdir.
    1.2. Birlik öz fəaliyyətində Azərbaycan Respublikasının
və Naxçıvan Muxtar Respublikasının Konstitusiyalarını və

qanunlarını, bu Nizamnaməni, Azərbaycan Respublikası Pre-
zidentinin və Naxçıvan Muxtar Respublikası Ali Məclisi
sədrinin fərman və sərəncamlarını, Azərbaycan Respublikası
Nazirlər Kabinetinin və Naxçıvan Muxtar Respublikası
Nazirlər Kabinetinin qərar və sərəncamlarını, digər normativ
hüquqi aktları rəhbər tutur.
    1.3. Birlik öz vəzifələrini yerinə yetirərkən və hüquqlarını
həyata keçirərkən dövlət orqanları (qurumları) ilə, yerli özü-
nüidarəetmə orqanları ilə, qeyri-hökumət təşkilatları ilə, digər

hüquqi və fiziki şəxslərlə qarşılıqlı əlaqədə fəaliyyət göstərir.
    1.4. Birlik ümumdövlət və ictimai əhəmiyyət daşıyan
fəaliy yətlə məşğul olur. Birlik bu Nizamnamədə qarşıya qo-
yulmuş məqsədlərə nail olmaq üçün sahibkarlıq fəaliyyəti
ilə məşğul ola bilər.
    1.5. Birliyin müstəqil balansı, əmlakı, xəzinə və bank he-
sabları, öz adı və “Azərbaycan Respublikasının Dövlət Ger-
bindən istifadə qaydaları haqqında” Azərbaycan Respublikasının

Naxçıvan Muxtar Respublikasının Tibb Müəssisələrinin İdarəetmə Birliyinin

NİZAMNAMƏSİ

Naxçıvan Muxtar Respublikası Ali Məclisi sədrinin 2023-cü il 20 oktyabr tarixli Fərmanı ilə təsdiq edilmişdir

Ardı 2-ci səhifədə

Qanununa uyğun olaraq, həmçinin Azərbaycan Respublikası
Dövlət Gerbinin təsviri həkk olunmuş möhürü, müvafiq
ştampları və blankları vardır.
    1.6. Qanuna uyğun olaraq, Birliyin əqdlər bağlamaq, öz
adından əmlak və qeyri-əmlak hüquqları əldə etmək və
həyata keçirmək hüququ, həmçinin vəzifələri vardır. Birlik
məhkəmədə iddiaçı və ya cavabdeh qismində çıxış edə bilər.
    1.7. Birlik Naxçıvan şəhərində yerləşir.

2. Birliyin fəaliyyət istiqamətləri

    2.1. Birliyin fəaliyyət istiqamətləri aşağıdakılardır:
    2.1.1. tibb müəssisələrinin idarə edilməsini və fəaliyyətinə
nəzarəti həyata keçirmək;
    2.1.2. tibb müəssisələrində göstərilən tibbi xidmətlərin
keyfiyyətini və əlçatanlığını təmin etmək;
    2.1.3. tibb müəssisələrinin fəaliyyətinin əlaqələndirilməsini
təmin etmək;
    2.1.4. tibb müəssisələrində göstərilən tibbi xidmətlərin
keyfiyyətinin artırılmasını və bu xidmətlərin müasir tələblərə
uyğunlaşdırılmasını təmin etmək.

3. Birliyin vəzifələri və hüquqları

    3.1. Bu Nizamnamə ilə müəyyən edilmiş fəaliyyət istiqa-
mətlərinə uyğun olaraq, Birliyin vəzifələri aşağıdakılardır:
    3.1.1. əhalinin sağlamlığının qorunması sahəsində normativ
hüquqi aktların, inkişaf konsepsiyalarının və məqsədli pro -
qramların hazırlanmasında və həyata keçirilməsində iştirak
etmək;
    3.1.2. Naxçıvan Muxtar Respublikası Ali Məclisi sədrinin
müəyyən etdiyi hallar istisna olmaqla, tibb müəssisələrinə
münasibətdə “Publik hüquqi şəxslər haqqında” Azərbaycan
Respublikası Qanununun 8.2-ci maddəsində qeyd edilən
publik hüquqi şəxsin təsisçisinin səlahiyyətlərini həyata ke-
çirmək;
    3.1.3. tibb müəssisələri vasitəsilə əhaliyə tibbi yardım
göstərilməsini təmin etmək, xəstəliklərin erkən aşkarlanması
və qarşısının alınması məqsədilə tədbirlər görmək;
    3.1.4. tibb müəssisələrini fəaliyyətinin təşkili üçün zəruri
olan iş, xidmət, mal-material və digər ləvazimatla “Dövlət
satınalmaları haqqında” Azərbaycan Respublikasının Qanunu
ilə müəyyən edilmiş qaydada təmin etmək;
    3.1.5. tibb müəssisələrində mütərəqqi korporativ idarəetmə
standartlarının tətbiqi ilə bağlı məsələlərə nəzarət etmək;
    3.1.6. tibb müəssisələri şəbəkəsinin optimallaşdırılmasını
təmin etmək;
    3.1.7. “Tibbi sığorta haqqında” Azərbaycan Respublikasının
Qanununa uyğun olaraq xidmətlər zərfinə daxil olmayan və
tibb müəssisələri tərəfindən əhaliyə ödənişli əsaslarla göstərilən
tibbi xidmətlərin tariflərini, habelə həmin Qanuna əsasən sı-
ğortaolunan hesab edilməyən şəxslərə göstərilən tibbi xid-
mətlərin tariflərini müəyyən etmək;
    3.1.8. Azərbaycan Respublikasının beynəlxalq müqavilələri
ilə tənzimlənən və Birliyin səlahiyyətinə aid olan məsələlər
üzrə Azərbaycan Respublikasının götürdüyü öhdəliklərin
muxtar respublikada yerinə yetirilməsini təmin etmək;
    3.1.9. tibb müəssisələrinə münasibətdə əhalinin sağlamlığının
qorunması sahəsində inzibati xəta əlamətləri aşkar etdikdə,
normativ hüquqi aktlarla müəyyən edilmiş hallarda Azərbaycan
Respublikasının İnzibati Xətalar Məcəlləsinə uyğun olaraq
tədbirlər görmək, cinayət əlamətləri olduqda isə aidiyyəti
üzrə məlumat vermək;
    3.1.10. elektron xidmətləri “Dövlət informasiya ehtiyatları
və sistemlərinin formalaşdırılması, aparılması, inteqrasiyası
və arxivləşdirilməsi Qaydaları”nın təsdiq edilməsi və elektron
hökumətlə bağlı bəzi tədbirlər haqqında” Azərbaycan Res-
publikası Prezidentinin 2018-ci il 12 sentyabr tarixli 263
nömrəli Fərmanına uyğun olaraq təşkil etmək;
    3.1.11. Birliyin və tibb müəssisələrinin fəaliyyəti ilə bağlı
daxil olan müraciətlərə “Vətəndaşların müraciətləri haqqında”,
“İnzibati icraat haqqında” və “İnformasiya əldə etmək
haqqında” Azərbaycan Respublikasının qanunlarına uyğun
olaraq baxmaq və qanunla müəyyən edilmiş qaydada tədbirlər
görmək;
    3.1.12. kargüzarlığı və vətəndaşların qəbulunu müvafiq
normativ hüquqi aktların tələblərinə uyğun təşkil etmək;
    3.1.13. öz fəaliyyəti haqqında əhalinin məlumatlandırıl-
masını, internet saytının yaradılmasını, malik olduğu və
siyahısı “İnformasiya əldə etmək haqqında” Azərbaycan Res-
publikasının Qanunu ilə müəyyən edilmiş açıqlanmalı olan
ictimai informasiyanın həmin saytda yerləşdirilməsini və bu
informasiyanın daim yenilənməsini təmin etmək;
    3.1.14. Birliyə ayrılan dövlət büdcəsi vəsaitindən, icbari
tibbi sığorta fondunun vəsaitindən, kredit, qrant və digər
maliyyə vəsaitindən təyinatı üzrə səmərəli istifadə olunmasını
təmin etmək;
    3.1.15. dövlət, həkim və kommersiya sirrinin, habelə
məxfilik rejiminin qorunması üçün tədbirlər görmək;
    3.1.16. Birliyin informasiya təminatını təşkil etmək və
onun təhlükəsizliyini təmin etmək;
    3.1.17. tibb müəssisələri əməkdaşlarının əlavə təhsili və
peşəkarlığının yüksəldilməsi üçün tədbirlər görmək;
    3.1.18. icbari tibbi sığorta fondunun təsdiq edilmiş büdcəsinə
uyğun olaraq, Birliyin və tibb müəssisələrinin büdcələrini
təsdiq etmək;
    3.1.19. strukturunun və fəaliyyətinin təkmilləşdirilməsi
üçün tədbirlər görmək;
    3.1.20. qabaqcıl beynəlxalq təcrübəni nəzərə almaqla,
əhalinin sağlamlığının qorunması sahəsində elmi-texniki nai-
liyyətlərin tətbiqini təmin etmək;
    3.1.21. tibb mütəxəssislərinin hazırlanması və tədris pro -
qramlarının tərtib olunması ilə bağlı təkliflər vermək;
    3.1.22. əlilliyin qiymətləndirilməsi üçün həkim-məsləhət
və hərbi-həkim komissiyalarının rəsmiləşdirdikləri tibbi-

sosial ekspertiza müayinəsinə göndərişlərin vahid mərkəz-
ləşdirilmiş reyestrinin operatoru funksiyalarını həyata keçirmək
və Elektron Hökumət İnformasiya Sistemi vasitəsilə bu
reyestrə real vaxt rejimində aidiyyəti dövlət orqanlarının
(qurumlarının) çıxışını təmin etmək;
    3.1.23. bu Nizamnamə ilə müəyyən edilmiş digər vəzifələri
yerinə yetirmək.
    3.2. Öz vəzifələrini yerinə yetirmək üçün Birliyin aşağıdakı
hüquqları vardır:
    3.2.1. əhalinin sağlamlığının qorunması sahəsində normativ
hüquqi aktın layihəsinin qəbul olunması, aktda dəyişikliklər
edilməsi, aktın şərh edilməsi, qüvvəsinin dayandırılması və
ya ləğv edilməsi haqqında aidiyyəti üzrə təkliflər vermək;
    3.2.2. tibb müəssisələrinin idarə edilməsinin təkmilləşdi-
rilməsi, fəaliyyətinin optimallaşdırılması, habelə daha səmərəli
idarəetmə üsullarının tətbiq edilməsi ilə bağlı təkliflər ver-
mək;
    3.2.3. əhalinin sağlamlıq vəziyyətini öyrənmək, əhali ara-
sında infeksion və qeyri-infeksion xəstəliklərin dinamikası
və xəstələnmə halları barədə məlumatların toplanılmasını və
aidiyyəti üzrə təqdim olunmasını təşkil etmək;
    3.2.4. tibb müəssisələrinin kadr təminatı ilə bağlı ehtiyaclarını
öyrənmək və bu istiqamətdə müvafiq təkliflər vermək;
    3.2.5. xarici dövlətlərin əhalinin sağlamlığının qorunması
sahəsində təcrübəsini öyrənmək;
    3.2.6. tibb müəssisələrinin fəaliyyəti ilə bağlı icrası məcburi
olan göstərişlər vermək və bundan irəli gələn digər tədbirlər
görmək;
    3.2.7. fəaliyyət istiqamətlərinə aid məsələlərlə bağlı araş-
dırmalar aparmaq, işçi qruplar və komissiyalar yaratmaq;
    3.2.8. dövlət orqanlarına (qurumlarına), yerli özünüidarəetmə
orqanlarına, hüquqi və fiziki şəxslərə zəruri məlumatlar (sə-
nədlər) barədə sorğu vermək və onlardan belə məlumatları
(sənədləri) almaq;
    3.2.9. fəaliyyət istiqamətləri üzrə rəy və təkliflər vermək,
təhlillər və ümumiləşdirmələr aparmaq, analitik materiallar
hazırlamaq;
    3.2.10. müstəqil ekspertləri və mütəxəssisləri öz fəaliyyətinə
cəlb etmək;
    3.2.11. fəaliyyət istiqamətlərinə aid məsələlərlə bağlı kon-
franslar, müşavirələr, seminarlar keçirmək və digər tədbirlər
təşkil etmək;
    3.2.12. öz əməkdaşlarını və tibb müəssisələrində çalışan
işçiləri dövlət təltiflərinə və digər mükafatlara təqdim etmək,
onların həvəsləndirilməsi üçün tədbirlər görmək;
    3.2.13. fəaliyyət istiqamətlərinə uyğun olaraq müqavilə
əsasında ödənişli və ödənişsiz təlimlər təşkil etmək;
    3.2.14. bu Nizamnamənin 3.2.13-cü yarımbəndinə uyğun
olaraq, sahibkarlıq fəaliyyəti ilə məşğul olmaq;
    3.2.15. təsərrüfat cəmiyyətləri yaratmaq və ya onlarda
iştirak etmək;
    3.2.16. xüsusi bülletenlər və digər nəşrlər buraxmaq;
    3.2.17. bu Nizamnamə ilə müəyyən edilmiş digər hüquqları
həyata keçirmək.

4. Birliyin idarə olunması

    4.1. Birlik öz fəaliyyətində və idarəetmədə mütərəqqi
korporativ idarəetmə standartlarını tətbiq edir.
    4.2. Birliyin idarəetmə orqanları Müşahidə Şurası (bundan
sonra – Şura) və İcraçı direktordur.
    4.3. Şura Birliyə ümumi rəhbərliyi və nəzarəti həyata ke-
çirir.
    4.4. Şura sədr də daxil olmaqla 5 (beş) üzvdən ibarətdir.
Şuranın tərkibinə Naxçıvan Muxtar Respublikası Ali Məclisi
sədrinin vəzifəyə təyin və vəzifədən azad etdiyi sədr, Naxçıvan
Muxtar Respublikası səhiyyə nazirinin müavini, Naxçıvan
Muxtar Respublikası əmək və əhalinin sosial müdafiəsi
nazirinin müavini, Naxçıvan Muxtar Respublikası İcbari
Tibbi Sığorta üzrə Dövlət Agentliyinin İdarə Heyəti sədrinin
müavini, Səhiyyə İşçiləri Həmkarlar İttifaqının Naxçıvan
Muxtar Respublikası Komitəsinin sədri daxildir.
    4.5. Şura ictimai (ödənişsiz) əsaslarla fəaliyyət göstərir.
    4.6. Şura qərar qəbul etməkdə müstəqildir.
    4.7. Şuranın vəzifələri aşağıdakılardır:
    4.7.1. təsisçinin səlahiyyətlərinin həyata keçirilməsi üçün
Naxçıvan Muxtar Respublikası Ali Məclisinin sədrinə təkliflər
vermək və sənədlər (o cümlədən Birliyin maliyyə hesabatını
və fəaliyyətinə dair illik hesabatı) təqdim etmək;
    4.7.2. Birliyin inkişaf istiqamətlərini, strateji məqsəd və
planlarını müəyyən etmək;
    4.7.3. Birliyin fəaliyyətinə nəzarət etmək;
    4.7.4. Birliyin strukturunu, əməyin ödənişi fondunu,
işçilərin say həddini və onların əməkhaqlarının məbləğini
(vəzifə maaşını, vəzifə maaşına əlavələri, mükafatları və
digər ödənişləri) təsdiq etmək, o cümlədən Birliyin əldə
etdiyi vəsait (muxtar respublika büdcəsindən və dövlətə
məxsus digər fondlardan ayrılan vəsait istisna olmaqla)
hesabına işçilərə əlavə ödənilən həvəsləndirmə sistemini
müəyyənləşdirmək;
    4.7.5. Birliyin təsərrüfat cəmiyyətlərinin yaradılması və
ya onlarda iştirak barədə, həmçinin Birliyin idarə, filial və
nümayəndəliklərinin yaradılması barədə qərar qəbul etmək;
    4.7.6. icbari tibbi sığorta fondunun təsdiq edilmiş büdcəsinə
uyğun olaraq, Birliyin maliyyə planlaşdırmasını və büdcəsini,
habelə tabeliyindəki tibb müəssisələrinin büdcələrini təsdiq
etmək;
    4.7.7. Birliyin fəaliyyətinə dair daxili qaydaları (o cümlədən
maraqlar münaqişəsinin istisna olunması qaydasını), habelə
idarə, filial və nümayəndəliklərinin əsasnamələrini, təsərrüfat
cəmiyyətlərinin nizamnamələrini təsdiq etmək;
    4.7.8. İcraçı direktorun fəaliyyətinə nəzarət etmək və onun
fəaliyyətini yoxlamaq;
    4.7.9. Şura üzvlərinin və İcraçı direktorun müraciətlərinə

baxmaq və qərar qəbul etmək;
    4.7.10. Birliyin fəaliyyətinə dair illik hesabatı dinləmək;
    4.7.11. Birliyin kənar auditorunu təyin etmək və audit he-
sabatını qəbul etmək;
    4.7.12. kənar auditorun yoxlamalarının, habelə digər yox-
lamaların nəticələrinə dair tədbirlər görmək;
    4.7.13. Birlikdə daxili audit bölməsinin fəaliyyətinə nəzarət
etmək və fəaliyyətinə dair hesabatlar almaq, habelə onun
üzvlərini vəzifəyə təyin və vəzifədən azad etmək;
    4.7.14. Birliyin xalis aktivlərinin dəyərinin 25 (iyirmi
beş) faizindən artıq məbləğdə olan əqdin (xüsusi əhəmiyyətli
əqdin) və aidiyyəti şəxslə dəyəri Birliyin aktivlərinin 5 (beş)
faizini və daha çox hissəsini təşkil edən əqdin bağlanılması
haqqında qərar qəbul etmək;
    4.7.15. tibb müəssisələrinin rəhbərlərini və onların müalicə
işləri üzrə müavinlərini (tibb müəssisəsinin icra orqanı
təkbaşçı olduqda), habelə kollegial icra orqanının bütün
üzvlərini İcraçı direktorun təqdimatı əsasında vəzifəyə təyin
və vəzifədən azad etmək;
    4.7.16. bu Nizamnamənin 3.1.7-ci yarımbəndində nəzərdə
tutulmuş tarifləri təsdiq etmək;
    4.7.17. bu Nizamnamə ilə müəyyən edilmiş digər vəzifələri
həyata keçirmək.
    4.8. Şuranın sədri 3 (üç) ayda bir dəfədən az olmayaraq
Şuranın iclaslarını çağırır və iclaslara sədrlik edir. Şuranın
iclaslarının keçirilməsi təşəbbüsü ilə Şuranın üzvü və ya
İcraçı direktor çıxış edir. Şuranın iclasları üzvlərinin yarıdan
çoxu iştirak etdikdə səlahiyyətlidir. Şuranın iclasında, hər
üzvün bir səsi olmaqla, qərarlar açıq səsvermə yolu ilə sadə
səs çoxluğu ilə qəbul edilir. Səsvermə zamanı üzvlərin bitərəf
qalmasına icazə verilmir. Səslər bərabər olduqda iclasa sədrlik
edənin səsi həlledicidir.
    4.9. Şuranın üzvlərinə, habelə İcraçı direktora və Şuranın
iclaslarına dəvət olunan şəxslərə iclasın keçiriləcəyi yer və
vaxt, habelə gündəliyə daxil edilmiş məsələlər barədə iclasa
azı 3 (üç) iş günü qalmış, zəruri sənədlər əlavə edilməklə
yazılı məlumat verilir.
    4.10. Şuranın iclasında İcraçı direktor da iştirak edə bilər.
    4.11. İclasın gündəliyinə Şuranın hər hansı üzvünün ma-
raqlarına toxunan məsələ çıxarıldıqda, həmin üzv bununla
bağlı maraqları haqqında ətraflı məlumat verməli, bu məsələnin
müzakirəsində və həmin məsələyə dair səsvermədə iştirak
etməməlidir.
    4.12. Gündəliyə daxil edilməmiş və ya tələb olunan
aidiyyəti sənədləri iclasdan əvvəl təqdim edilməmiş məsələlər
barədə, bütün iştirakçı üzvlərin razılıq verdiyi hallar istisna
olmaqla qərar qəbul edilə bilməz.
    4.13. Şuranın iclasının nəticəsi Şura üzvlərinin və katibinin
imzaladıqları protokolda əks olunmaqla rəsmiləşdirilir. Şuranın
katibi Şuranın iclasında iştirak edə bilmədikdə, Şuranın sədri
onu əvəz edəcək şəxsi təyin edir. Şura protokolu təsdiq
edərək İcraçı direktora göndərir.
    4.14. Şuranın katibini Şuranın üzvü olmayan əməkdaşlar
sırasından Şuranın sədri təyin edir və Şuranın katibi Şuranın
sədrinə hesabat verir.
    4.15. Şuranın katibi:
    4.15.1. Şuranın iclaslarını təşkil edir;
    4.15.2. bu Nizamnamənin 4.9-cu bəndində nəzərdə tutulmuş
vəzifəni icra edir;
    4.15.3. Şuranın iclaslarının protokollarını tərtib edir və
imzalanmaq üçün Şuranın üzvlərinə təqdim edir;
    4.15.4. Şuranın qərarlarının layihələrini hazırlayır, baxılmaq
və imzalanmaq üçün Şuranın sədrinə təqdim edir;
    4.15.5. Şuranın qəbul etdiyi qərarların aidiyyəti üzrə gön-
dərilməsini təmin edir.
    4.16. Şuranın sədri:
    4.16.1. Şuranın işini təşkil edir və onun fəaliyyətinə
rəhbərlik edir, habelə özünün və Birliyin İcraçı direktorunun
qanunvericiliyə zidd olan qərarlarını ləğv edir;
    4.16.2. Şuranın iclaslarının gündəliyini müəyyənləşdirir,
iclaslar çağırır və iclaslara sədrlik edir;
    4.16.3. öz təşəbbüsü ilə, habelə Şuranın hər hansı digər
üzvünün və ya İcraçı direktorun xahişi əsasında digər şəxsləri
Şuranın iclasında iştirak etməyə dəvət edir;
    4.16.4. Şuranın fəaliyyətinin təşkili ilə bağlı digər tədbirlər
görür.
    4.17. Şura sədri müvəqqəti olmadıqda, onun səlahiyyətlərini
müvafiq əmrlə Şuranın üzvləri arasından sədrin müəyyən
etdiyi şəxs icra edir.
    4.18. Şuranın üzvləri:
    4.18.1. Şuranın səlahiyyətlərinə aid məsələlərin həllində
iştirak edirlər;
    4.18.2. Şuranın iclasının gündəliyi ilə və baxılması nəzərdə
tutulan materiallarla əvvəlcədən tanış olurlar;
    4.18.3. Şurada qəbul ediləcək qərarlara dair fikir bildirir-
lər;
    4.18.4. Şuranın səlahiyyətlərinə aid məsələlərə Şuranın
iclaslarında baxmaq barədə təklif verirlər;
    4.18.5. Şuranın qərarları ilə, iclas protokolları ilə və digər
sənədlərlə tanış olurlar.
    4.19. Şura üzvləri Şuranın iclaslarında baxılan məsələlərə
qərəzsiz yanaşmalı, Şura üzvünün adına xələl gətirə biləcək
hərəkətlərə və çıxışlara yol verməməli, həmçinin Azərbaycan
Respublikası Mülki Məcəlləsinin 49-cu maddəsində müəyyən
edilmiş digər tələbləri yerinə yetirməlidirlər.
    4.20. Birliyin fəaliyyətinə cari rəhbərliyi Şuranın vəzifəyə
təyin və vəzifədən azad etdiyi İcraçı direktor həyata keçirir.
İcraçı direktorun Şura tərəfindən vəzifəyə təyin və vəzifədən
azad edilən 2 (iki) müavini vardır.
    4.21. İcraçı direktor müvəqqəti olmadıqda, onun səlahiy-
yətlərini müvafiq əmrlə müavinlərindən biri icra edir.
    4.22. İcraçı direktorun vəzifələri aşağıdakılardır:

    4.22.1. Birliyin fəaliyyətini təşkil edir;
    4.22.2. Birliyin cari fəaliyyətinə rəhbərlik edir və onu
təmsil edir;
    4.22.3. Birliyin Nizamnaməsi ilə müəyyən edilmiş vəzifələrin
yerinə yetirilməsi üçün Şuraya təkliflər verir və sənədlər
təqdim edir;
    4.22.4. Şuranın qərarlarını icra edir;
    4.22.5. aidiyyəti şəxslə dəyəri Birliyin aktivlərinin 5 (beş)
faizədək hissəsini təşkil edən əqdin bağlanılması haqqında
qərar qəbul edir;
    4.22.6. Birliyin strateji məqsədlərinin və planlarının, habelə
büdcəsinin icrasına nəzarət edir;
    4.22.7. bu Nizamnamənin 3.1.13-cü yarımbəndində nəzərdə
tutulan vəsaitdən təyinatı üzrə səmərəli istifadə olunmasını
təmin edir;
    4.22.8. cari və operativ məsələlər barədə Şuranı məlumat-
landırır;
    4.22.9. bu Nizamnamənin 3.1.1-ci və 3.2.1-ci yarımbənd -
lərində nəzərdə tutulmuş məsələlərin həlli üçün tədbirlər
görür;
    4.22.10. Birliyin fəaliyyətinin təşkili ilə əlaqədar icrası
məcburi olan daxili sərəncam və əmrlər verir;
    4.22.11. Birliyin fəaliyyət istiqamətlərinə dair qəbul
olunmuş aktların icrasını təşkil edir, yoxlayır və buna nəzarəti
həyata keçirir;
    4.22.12. müəyyən edilmiş struktur, əməyin ödənişi fondu
və işçilərin say həddi daxilində Birliyin Aparatının və digər
struktur bölmələrinin strukturunu, ştat cədvəlini və xərclər
smetasını təsdiq edir;
    4.22.13. Birliyin işçilərinin vəzifə maaşlarının, vəzifə ma-
aşlarına əlavələrin, mükafatların və digər ödənişlərin verilməsini
əməyin ödənişi fondu çərçivəsində təşkil edir;
    4.22.14. Birliyin, o cümlədən onun idarə, filial və nüma-
yəndəliklərinin, habelə tabeliyindəki digər qurumların işçilərinin
(təsərrüfat cəmiyyətlərində yalnız rəhbərlərinin, bu Nizamna-
mənin 4.7.15-ci yarımbəndi nəzərə alınmaqla tibb müəssisələrinə
münasibətdə (tibb müəssisəsinin icra orqanı təkbaşçı olduqda)
isə müalicə işləri üzrə müavinlər istisna olmaqla digər istiqa-
mətlər üzrə müavinlərinin) vəzifəyə təyin və vəzifədən azad
edilməsi, onlar barəsində həvəsləndirmə və intizam tənbehi

tədbirləri görülməsi barədə qərarlar qəbul edir;
    4.22.15. Birliyin əmlakından bu Nizamnamədə nəzərdə
tutulmuş məqsədlərə uyğun istifadə olunmasına nəzarət edir;
    4.22.16. bu Nizamnamə ilə müəyyən edilmiş səlahiyyətlər
çərçivəsində Birliyin adından əməliyyatlar aparır, müqavilələr
bağlayır və onların yerinə yetirilməsini təmin edir;
    4.22.17. Birliyin fəaliyyət istiqamətləri ilə bağlı məşvərətçi
komitələr və işçi qruplar yaradır;
    4.22.18. Birliyin fəaliyyət istiqamətləri üzrə dövlət sirrinin
və məxfilik rejiminin, habelə qanunla qorunan digər məlu-
matların mühafizəsi üçün zəruri tədbirlər görür;
    4.22.19. Birlikdə kargüzarlıq və arxiv işinin aparılmasını
təmin edir;
    4.22.20. Birlikdə müraciətlərə baxılmanı və vətəndaşların
qəbulunu təmin edir;
    4.22.21. özünün, tibb müəssisələrinin və Birliyin struktur
bölmələrinin vəzifəli şəxslərinin qanunvericiliyə zidd olan
qərarlarını ləğv edir;
    4.22.22. Şuranın səlahiyyətlərinə aid edilməyən bütün
digər məsələlər barədə qərar verir.
    4.23. İcraçı direktor və onun müavinləri adlarına xələl
gətirə biləcək hərəkətlərə və çıxışlara yol verməməli, həmçinin
Azərbaycan Respublikası Mülki Məcəlləsinin 49-cu maddəsində
müəyyən edilmiş digər tələbləri yerinə yetirməlidirlər.

5. Birliyin nizamnamə fondu, əmlakı
və maliyyə fəaliyyətinin əsasları

    5.1. Birliyin nizamnamə fondunun məbləği 10 000 (on
min) manatdır.
    5.2. Birliyin əmlakı nizamnamə fondundan, təsisçinin
verdiyi əmlakdan, həmçinin dövlət büdcəsindən və icbari
tibbi sığorta fondundan ayrılan vəsaitdən, fəaliyyətindən əldə
olunmuş gəlirdən, ianələrdən, qrantlardan, cəlb edilən inves-
tisiyalardan və qanunla qadağan edilməyən digər vəsaitdən
formalaşır.
    5.3. Birlik öz əmlakından yalnız bu Nizamnamədə müəyyən
olunmuş məqsədlərə uyğun istifadə edir. Birlik balansında
olan dövlət əmlakına münasibətdə səlahiyyətlərini “Dövlət
əmlakının qorunub saxlanılması və səmərəli istifadə edilməsinin
təkmilləşdirilməsi haqqında” Azərbaycan Respublikası Pre-

zidentinin 2007-ci il 6 iyun tarixli 586 nömrəli Fərmanı ilə
müəyyən edilmiş qaydada həyata keçirir.
    5.4. Birlik qanunla nəzərdə tutulmuş vergiləri və digər
məcburi ödənişləri ödədikdən sonra Birliyin, onun idarə,
filial, nümayəndəliklərinin və təsərrüfat cəmiyyətlərinin,
habelə tabeliyindəki digər qurumların (tibb müəssisələri
istisna olmaqla) fəaliyyətindən əldə edilmiş vəsait üzərində
müstəqil sərəncam vermək hüququna malikdir.
    5.5. Birliyin mənfəəti bu Nizamnamədə nəzərdə tutulmayan
məqsədlər üçün yalnız Naxçıvan Muxtar Respublikası Ali
Məclisi sədrinin qərarı ilə dövlət büdcəsinə köçürülə bilər.
    5.6. Birliyin işlərinin və xidmətlərinin qiymətləri tənzimlənən
qiymətlərə (tariflərə) aid deyildir.

6. Birliyin fəaliyyətinə nəzarətin forması 
və əhatə dairəsi

    6.1. Birliyin fəaliyyətinə nəzarəti Naxçıvan Muxtar Res-
publikası Ali Məclisinin sədri, həmçinin bu Nizamnamə ilə
müəyyən edilmiş qaydada Şura və İcraçı direktor həyata ke-
çirirlər.
    6.2. Birliyin fəaliyyətinə dair illik hesabat Naxçıvan
Muxtar Respublikası Ali Məclisinin sədrinə təqdim edilir.

7. Birlikdə uçot və hesabat

    7.1. Birlik “Mühasibat uçotu haqqında” Azərbaycan Res-
publikasının Qanunu ilə publik hüquqi şəxslər üçün müəyyən
edilmiş qaydada mühasibat uçotu aparır, maliyyə hesabatlarını
tərtib, təqdim və dərc edir.
    7.2. Birlik “Rəsmi statistika haqqında” Azərbaycan Res-
publikasının Qanununa uyğun olaraq statistik hesabatları
tərtib və təqdim edir.
    7.3. Birlik idarə, filial, nümayəndəlik və təsərrüfat cəmiy-
yətlərinin, habelə tabeliyindəki digər qurumların maliyyə-tə-
sərrüfat fəaliyyətinin yoxlanılmasını təmin edir.
    7.4. Birlik öz fəaliyyətinin müstəqil surətdə yoxlanılması
üçün kənar auditor cəlb edir.

8. Birliyin ləğvi və yenidən təşkili

    Birliyin ləğvini və yenidən təşkilini Naxçıvan Muxtar
Respublikası Ali Məclisinin sədri həyata keçirir

    Azərbaycan dövlətçiliyinin müa-
sir tarixinə adını əbədi həkk etmiş
Ümummilli Liderimiz Heydər Əliyevin
ölkəmizə rəhbərlik etdiyi illər tarixə
milli intibah və quruculuq dövrü
kimi düşmüşdür. Ulu Öndərin Azər-
baycana rəhbərliyinin birinci döv-
ründə yaratdığı Babək rayonu da
dahi şəxsiyyətin mühüm yadigar-
larından biridir.
    1978-ci il oktyabrın 23-də təşkil
olunan rayona sosializm cəmiyyəti
qurucularının adları deyil, məhz
Azərbaycanın Xalq qəhrəmanı Ba-
bəkin adı verilib. Ötən əsrin 70-ci
illərində bu addımı yalnız Heydər
Əliyev kimi iradəli, cəsarətli, daim
Azərbaycançılıq mövqeyindən çıxış
edən bir şəxsiyyət ata bilərdi. Ra-
yona Xalq qəhrəmanı Babəkin adı-
nın verilməsi milli yaddaşın, təfək-
kürün bərpası, eləcə də tarixi keç-
mişimizə Ulu Öndər Heydər Əliyev
tərəfindən verilən ən yüksək qiy-
mətin daha bir ifadəsi idi.
    Naxçıvan Muxtar Respublikası
Dövlət Arxivinin fondunda bu-
nunla bağlı sənədlərdən aydın
olur ki, yarandığı dövrdən Babək
rayonu böyük inkişaf yolu keçmiş,
Heydər Əliyev quruculuq xəttinin
yaradıcı gücünün əyani ifadəsinə
çevrilmişdir.
     Ümummilli Lider Heydər Əliyevin
təşəbbüsü və birbaşa göstərişi ilə
Naxçıvan Muxtar Sovet Sosialist
Respublikası Ali Soveti Rəyasət
Heyəti 1978-ci il oktyabrın 11-də
Naxçıvan rayon mərkəzinin Nax-
çıvan şəhərindən Təzəkəndə keçi-
rilməsi, yeni rayonun Babək rayonu,
Təzəkəndin isə Babək qəsəbəsi ad-
landırılması barədə Azərbaycan SSR
Ali Soveti Rəyasət Heyətinin qar-
şısında vəsatət qaldırdı. 
    Qeyd olunur ki, Azərbaycan SSR

Ali Soveti Rəyasət Heyətinin 1978-ci
il 23 oktyabr tarixli 186 və 187
nömrəli Fərmanı ilə Naxçıvan ra-
yonu Babək rayonu adlandırılmış
və onun mərkəzi həmin Fərmana
əsasən Naxçıvan şəhərinin daxilin-
dən çıxarılaraq Təzəkənd kəndinə
köçürülmüşdür. Həmin kənd Azər-
baycan SSR Ali Soveti Rəyasət He-
yətinin 1978-ci il 23 oktyabr tarixli
186 nömrəli Fərmanına əsasən şə-
hərtipli Babək qəsəbəsi adlandırıl-
mışdır. Beləliklə, Babək rayonu
1978-ci ildə respublikamızın inzibati
ərazisinə daxil olmuşdur. Muxtar
respublikada yeni rayonun yaradıl-

ması ilə Naxçıvan şəhərinin tabeli-
yində olan 40-a qədər kəndin prob-
lemləri həll olunmuş, onların sosi-
al-iqtisadi inkişafı təmin edilmişdir. 
    Arxiv sənədlərində qeyd olunur
ki, 1978-1979-cu illərdə rayonda
fəaliyyət göstərən 44 ümumtəhsil
məktəbində 12503 nəfər təhsil alır-
dı. Məktəblərdə 973 nəfərdən çox
müəllim dərs deyirdi, dərs deyən
müəllimlərin, təqribən, 37 faizini
qadınlar təşkil edirdi. Məktəblər-
dəki pedaqoji kollektivlər arasında
20 Əməkdar müəllim, 53 qabaqcıl
maarif xadimi idi. Yeni istifadəyə
verilmiş bir sıra məktəblər 8 illik
məktəblərə çevrilmişdir. 
    Kəndlərdə mədəni-maarif ocaq-
larının, mənzil sahələrinin tikilməsi

istiqamətində də xeyli iş görülmüş-
dür. Dövlət vəsaiti hesabına Qahab
kəndində 624 yerlik, Cəhri və Şıx-
mahmud kəndlərində hər biri 1176
yerlik məktəb binası tikilib istifadəyə
verilmiş, Zeynəddin kəndində 625
yerlik, Aşağı Buzqov kəndində isə
320 yerlik məktəb binası tikilmişdir.
Məktəblərin laboratoriyaları və fənn
kabinələri zənginləşdirilmişdir. 

    Bundan əlavə, Naxçıvan Sovxoz
Texnikumu kənd təsərrüfatının, 145
nömrəli Peşə Texniki məktəbi isə
xalq təsərrüfatının fəhlə kadrlarla
təmin edilməsində mühüm rol oy-
nayırdı. 1979-1980-ci illərdə Sovxoz
Texnikumu müxtəlif sahələr üzrə
438 nəfər, 145 nömrəli Peşə Məktəbi
598 nəfər ixtisaslı kadr hazırlamışdır. 
    1979-cu ildə Babək rayon orta
məktəblərini bitirən 900 nəfərə yaxın
gəncdən 109 nəfəri respublikanın
ali məktəblərində öz təhsillərini da-
vam etdirmişlər. Azərbaycan KP
Mərkəzi Komitəsinin 1-ci katibi
Heydər Əliyevin təşəbbüsü ilə orta

məktəblərin X sinfini bitirən 67 nəfər
gənc respublikadan kənar ali mək-
təblərdə təhsillərini davam etdirmiş-
lər. Həmin dövrdə Babək rayonu
üzrə 5 müəllim Naxçıvan MSSR-in
“Əməkdar müəllimi” fəxri adını al-
mışdır. 2 müəllim isə SSRİ-nin orden
və medalları ilə təltif olunmuşdur. 
    Eyni zamanda rayon zəhmət-
keşlərinə Babək Rayon Mədəniyyət
Şöbəsinin əhatə etdiyi 49 kitabxana,
22 klub və 12 mədəniyyət evi,
1 musiqi məktəbi, 2 avtoklubun
xidmət göstərməsi haqqında da
məlumatlar var. 
    1978-ci ildə səhiyyənin inkişafı
və tərəqqisi üçün qabaqcıl müalicə
metodlarının yaxşılaşdırılması məq-
sədilə partiya və hökumət külli miq-

darda vəsait ayırmışdır. Xəstəxa-
nanın nəzdində kliniki-diaqnostik
laboratoriyalar, fizioterapevtik ka-
binələr və sair yaradıcı müalicə va-
sitələri zəhmətkeşlərin tibb xidmə-
tinə artan tələbatlarının ödənilməsinə
yönəldilmişdir. 1978-ci ildə 18700
manatlıq əmlak alınıb xəstələrin is-
tifadəsinə verilmişdir. 
    Sənədlərdən məlum olur ki,

1978-ci ildə Babək rayonunda sə-
hiyyə-sağlamlıq ocaqlarının ixtisaslı
kadrlarla möhkəmləndirilməsi, əha-
liyə səhiyyə xidmətinin səviyyəsinin
yüksəldilməsi də həmin dövrdə diq-
qət mərkəzində saxlanılmışdır. Belə
ki, rayon əməkçilərinin sağlamlığı

keşiyində 50 çarpayılıq mərkəzi ra-
yon xəstəxanası, 170 çarpayılıq
5 kənd xəstəxanası, rayon sanitar-
epidemoloji stansiyası, 38 feldşer-
mama və səhiyyə-sağlamlıq mən-
təqələrinin olması arxiv sənədlərində
öz əksini tapmışdır. 
    Babək rayonu mühüm kənd tə-
sərrüfatı bölgəsi olduğundan ra-
yonun aqrar göstəriciləri də sə-
nədlərdə aydın əks olunub. Belə
ki, 1979-1980-ci illərdə dövlətə
tütün satışı planı 42,2 faiz, meyvə
satışı planı 180 faiz, tərəvəz satışı
planı 125 faiz olmuşdur. Barama-
çılığın inkişaf etdirilməsi nəticə-
sində dövlətə 316 sentner barama
satılmışdır. Bundan əlavə, rayon
üzrə planda tutulan 239 min 975

baş quş olmuşdur ki, iki il ərzində
bundan 23 milyon 449 min ədəd
yumurta istehsal olunaraq planın
112 faiz əməl edilmişdir. 
    Sonrakı illərdə də rayonun sosi-
al-iqtisadi inkişafı diqqət mərkəzində
saxlanılıb. Heydər Əliyev siyasi xət-
tinin layiqli davamçısı cənab İlham
Əliyevin rəhbərliyi ilə muxtar res-
publikamızın digər bölgələri ilə bə-

rabər, Babək rayonu da mühüm in-
kişaf yolu keçib. Rayonun yaşayış
məntəqələri abadlaşdırılıb, avtomobil
yolları yenilənib, çoxsaylı təhsil,
mədəniyyət, səhiyyə müəssisələri
tikilərək və ya yenidən qurularaq
istifadəyə verilib. 19 iyun 2020-ci
il tarixdə isə Prezident İlham Əliyev
“Naxçıvan Muxtar Respublikasının
Babək rayonunun inzibati ərazi böl-
güsündə qismən dəyişiklik edilməsi
haqqında” Qanun imzalayıb. Qanuna
əsasən Babək qəsəbəsinə şəhər,
Cəhri və Nehrəm kəndlərinə isə qə-
səbə statusları verilib. Babək rayonu,
eyni zamanda mühüm sənaye böl-
gəsidir. Bu gün muxtar respublika-
dakı 9 elektrik stansiyasından 4-ü
məhz Babǝk rayonunun ərazisində
yerləşir. Bu, Naxçıvanın enerji təh-
lükəsizliyinə töhfə verməklə yanaşı,
sənayenin də dinamik inkişafına
mühüm töhfələr verib. Hazırda rayon
ərazisində fəaliyyət göstərən çoxsaylı
sənaye müəssisələri muxtar respub-
lika iqtisadiyyatının inkişafında bö-
yük rol oynayır. 
    Beləliklə, Ulu Öndər Heydər
Əliyevin siyasi qətiyyəti ilə həyata
vəsiqə qazanan Babək rayonu 45
illik yubiley yaşına uğurlu sosial-
iqtisadi inkişaf göstəriciləri ilə qə-
dəm qoyur. 

Aygün HƏMZƏYEVA
Naxçıvan Muxtar Respublikası

Dövlət Arxiv İdarəsinin 
aparıcı arxeoqrafı

İnkişaf edən bölgələrimiz

İtmişdir
Şərur rayon Mahmudkənd sakini Bayraməliyeva Zeynəb Məşdi qızının adına olan JN-624B

inventar nömrəli “Torpağın mülkiyyətə verilməsinə dair şəhadətnamə” itdiyindən etibarsız sayılır.
***

Babək rayon Cəhri kənd sakini Məmmədov Lətif Tahar oğlunun adına olan JN-371A inventar
nömrəli, 10305018 kodlu “Torpağın mülkiyyətə verilməsinə dair şəhadətnamə” itdiyindən etibarsız
sayılır.

***
Culfa rayon Yaycı kəndində yaşamış Zeynalov Məmməd Zeynal oğlunun adına olan JN-1380

nömrəli “Torpağın mülkiyyətə verilməsinə dair şəhadətnamə” itdiyindən etibarsız sayılır.

S/s Hərraca çıxarılacaq obyektin adı Ünvanı İstismara 
verildiyi il

Obyektin
tam dəyəri

100 faiz 
(manatla)

Obyektin
satış qiyməti 

(manatla)

Behin həcmi
10 faiz

1. Təhsil Nazirliyinin köhnə ikimərtəbəli
binası 483 kvadratmetr

Naxçıvan şəhəri Nəcməddin
Naxçıvani küçəsi 2015 369.320.0 369.320.0 36932.0

2. İkimərtəbəli Ordubad aviakassa binası
(avadanlıqları ilə birlikdə) (1843 kvad-
ratmetr torpaq sahəsi ilə birlikdə)

Ordubad şəhəri, Məmməd
Səid Ordubadi küçəsi 11

2015 260.429.0 260.429.0 26043.0

3. İkimərtəbəli Şahbuz aviakassa binası
(avadanlıqları ilə birlikdə) (1267.8
kvadratmetr torpaq sahəsi ilə birlikdə)

Şahbuz şəhəri, 
Heydər Əliyev prospekti 41

2019 201.888.8 201.888.8 20189.0

4. Uşaq bağçası təyinatı saxlanılmaqla
(2642.7 kvadratmetr torpaq sahəsi ilə
birlikdə)

Babək rayonu, 
Şıxmahmud kəndi

1980 106725.0 106725.0 10672.0

5. Qeyri-yaşayış sahəsi (GEM-in inzibati
binası) (774.2 kvadratmetr torpaq 
sahəsi ilə birlikdə)

Şahbuz şəhəri 26 1969 50310.0 50310.0 5031.0

6. Güney Qışlaq kənd xidmət mərkəzi
200 kvadratmetr

Şahbuz rayonu, Güney 
Qışlaq kəndi 2014 17600.0 17600.0 1760.0

7. Türkeş kənd xidmət mərkəzi (386
kvadratmetr torpaq sahəsi ilə birlikdə)

Şahbuz rayonu, 
Türkeş kəndi 2019 13158.0 13158.0 1316.0

8. Camaldın kənd su dəyirmanı (300
kvadratmetr torpaq sahəsi ilə birlikdə)

Culfa rayonu, 
Camaldın kəndi 2013 11500.0 11500.0 1150.0

9. Xurs kənd xidmət mərkəzi (173 kvad-
ratmetr torpaq sahəsi ilə birlikdə)

Ordubad rayonu,
Xurs kəndi 2014 10865.0 10865.0 1086.0

10. Payız kənd su dəyirmanı (762 kvadrat-
metr torpaq sahəsi ilə birlikdə)

Babək rayonu,
Payız kəndi 2017 10417.0 10417.0 1042.0

11. Kırna kənd su dəyirmanı (200 kvadrat-
metr torpaq sahəsi ilə birlikdə)

Culfa rayonu, 
Kırna kəndi 2011 9610.0 9610.0 961.0

12. Nüsnüs kənd su dəyirmanı (130 kvad-
ratmetr torpaq sahəsi ilə birlikdə)

Ordubad rayonu, 
Nüsnüs kəndi 2021 9510.0 9510.0 951.0

13. Saltaq kənd su dəyirmanı (68 kvadrat-
metr torpaq sahəsi ilə birlikdə)

Culfa rayonu,
Saltaq kəndi 2016 8204.0 8204.0 820.0

14. Darkənd kənd su dəyirmanı (200 kvad-
ratmetr torpaq sahəsi ilə birlikdə)

Ordubad rayonu, 
Darkənd kəndi 2021 7900.0 7900.0 790.0

15. Qeyri-yaşayış sahəsi (yol evi) Naxçıvan-Şahbuz magistral
yolunun Nəzərabad kənd ərazisi 1991 2940.0 2940.0 294.0

Naxçıvan Muxtar Respublikasının Hərracların Təşkili üzrə Auksion Mərkəzi tərəfindən
3 noyabr 2023-cü il tarixdə açıq hərraca çıxarılacaq əmlak haqqında məlumat

Hərracda qanunvericiliyə müvafiq olaraq alıcı hesab edilən,
sifarişi və digər zəruri sənədləri təqdim etmiş hüquqi və fiziki
şəxslər iştirak edə bilərlər. Hərraca çıxarılan əmlakların ilkin
satış qiymətinin 10 faiz məbləğində beh mərkəzin xəzinə hesa-
bına 31 oktyabr 2023-cü il tarixədək ödənilməlidir.

Sifarişlər Naxçıvan Muxtar Respublikasının Hərracların
Təşkili üzrə Auksion Mərkəzində (8-ci küçə, 1/5A ) qəbul olu-
nacaqdır. Məlumat dərc olunduğu vaxtdan auksionda iştirak
etmək arzusunda olan hüquqi və fiziki şəxslər satışa çıxarılan
əmlakların sənədləri ilə mərkəzdə tanış ola bilərlər.

Auksionda iştirak etmək üçün aşağıdakı sənədlər təqdim

olunur:
- müvafiq formada sifariş;
- ödəniləcək behin qəbzi;
- hüquqi şəxslər üçün təsis sənədlərinin müəyyən olunmuş

qaydada  təsdiq edilmiş surəti;
- fiziki şəxslər üçün  şəxsiyyəti  təsdiq edən sənədin surəti.
Hərrac 3 noyabr 2023-cü il tarixdə saat 1100-da mərkəzdə

keçiriləcəkdir. 
Əlavə məlumatı Naxçıvan Muxtar Respublikasının Hərrac-

ların Təşkili üzrə Auksion Mərkəzindən ala bilərsiniz.
Əlaqə telefonu:  545-01-38.

    “Azərbaycan Respublikasında
2023-cü ilin “Heydər Əliyev İli” elan
edilməsi haqqında” Azərbaycan Res-
publikası Prezidentinin imzaladığı Sə-
rəncama uyğun olaraq Türkiyənin Qars
şəhərində Ümummilli Lider Heydər
Əliyevin 100 illik yubileyinə həsr olun-
muş beynəlxalq konfrans keçirilib.
    “Heydər Əliyev və Türkiyə” adlı
multidisiplinar beynəlxalq elmi kon-
frans Qars Qafqaz Universiteti, Azər-
baycan Respublikasının Türkiyə Res-
publikasındakı Səfirliyi, Azərbaycan
Respublikasının Elm və Təhsil Nazir-
liyi, Azərbaycan Respublikasının Qars-
dakı Baş Konsulluğu, Diasporla İş
Üzrə Dövlət Komitəsi, Elger Elm və
Təhsil Mərkəzi, Əskişəhər Azərbay-
canlılar Dərnəyi,   Türkiyə-Azərbaycan
dərnəkləri federasiyası, İğdır Azər-
baycan Evinin təşkilatçılığı ilə 18-19
oktyabr tarixlərdə reallaşdırılıb. Kon-
fransa 12 ölkədən 100-dən çox elm
adamı qatılıb.
    Dövlət Müstəqilliyinin 32-ci ildö-
nümunə təsadüf edən beynəlxalq elmi
konfrans Azərbaycan və Türkiyənin
Dövlət himnlərinin səsləndirilməsi ilə
başlayıb.

Qars Qafqaz Universitetinin
rektoru, professor Hüsnü Kapu
və Azərbaycanın Qarsdakı Baş
konsulu Nuru Quliyevin giriş nitq-
ləri ilə başlayan konfransın plenar
iclasında tədbirin təşkilat komi-
təsinin sədri, dosent İlkin Qulusoy,
Azərbaycanın Türkiyədəki Səfir-
liyinin təhsil müşaviri Nəcibə Nə-

sibova, Azərbaycan Respublikası Elm
və Təhsil Nazirliyinin təmsilçisi Müjdat
Həsənov, Əskişəhər Azərbaycanlılar
Dərnəyinin sədri Cavid Aydın çıxış
edərək konfransın işinə uğurlar arzu-
layıblar. 
    Azərbaycan ali təhsil müəssisələri
adından Bakı Dövlət Universitetinin,
Azərbaycan Dövlət İqtisad, Azərbaycan
Dillər, Azərbaycan Dövlət Neft və Sə-
naye universitetlərinin prorektorlarının
təbrik nitqləri dinlənilib.
    Konfransın plenar iclasında pro-
fessor Toğrul İsmayıl, professor Yusuf
Bayraktar və Yeni Azərbaycan Parti-
yası Naxçıvan Şəhər Təşkilatının
sədri, Ali Məclisin deputatı, dosent
Elman Cəfərli mövzu ilə bağlı məru-
zələr edib, dahi öndərin Azərbaycan-
çılıq və dövlətçilik irsi geniş təhlil
olunub.
    Üç bölmədə işini davam etdirən
konfransda Ümummilli Lider Heydər
Əliyevin dövlətçilik, elm, təhsil, mə-
dəniyyət, ordu quruculuğu, gənc lər si-
yasəti, multikulturalizm və digər sa-
hələrdə həyata keçirdiyi islahatlardan
bəhs olunub, foto və videotəqdimatlar
edilib.

    Azərbaycandan iki universitetin
əməkdaşlarının – Naxçıvan Dövlət
Universitetinin dosenti, filologiya üzrə
fəlsəfə doktoru Surə Seyidin “Heydər
Əliyev və “Şərq qapısı” qəzeti”, Azər-
baycan Dövlət İdman Akademiyasının
baş müəllimi, pedaqogika üzrə fəlsəfə
doktoru Müjkan Məmmədzadənin
“Heydər Əliyev və hərbi təhsil siyasəti”
mövzularındakı elmi məruzələri də
maraqla qarşılanıb.
    Məruzələrdən sonra konsert pro -
qramı nümayiş olunub. Konfrans çər-
çivəsində qonaqlar Qars Qafqaz Uni-
versitetində yaradılan Heydər Əliyev
Mərkəzini ziyarət edib, mərkəzin fəa-
liyyəti ilə tanış olublar.
    Konfransdan sonra Azərbaycanın
Qarsdakı Baş Konsulluğunun təşkilat-
çılığı ilə konfrans iştirakçılarına ziyafət
təşkil edilib, Qars Qafqaz Universite-
tində fəaliyyət göstərən Azərbaycan
rəqs qrupunun  konsert proqramı nü-
mayiş olunub.
    Konfrans iştirakçılarına Heydər
Əliyevin 100 illik yubiley plaketi və
diplomlar təqdim edilib.
    Qeyd edək ki,  Ümummilli Lider
Heydər Əliyevin Qarsa səfəri zamanı
onun təşəbbüsü ilə Qars Qafqaz Uni-
versitetində Azərbaycan türkcəsi və
ədəbiyyatı ixtisası yaradılıb. 18 ildir,
fəaliyyət göstərən bu ixtisasın baka-
lavriat pilləsi üzrə bu günədək yüzlərlə
məzunu olub. 2014-cü ildən magistra-
tura pilləsi üzrə də kadr hazırlığı işi
həyata keçirilir.

Surə SEYİD

Qarsda Ümummilli Lider Heydər Əliyevin 100 illik yubileyinə 
həsr olunan beynəlxalq konfrans

    “Naxçıvan” Universitetində Nobel mükafatçısı, ABŞ-ın Şimali
Karolina Universitetinin professoru Əziz Səncərin onlayn iştirakı
ilə UNEC rektorunun müşaviri, dosent, iqtisad üzrə fəlsəfə
doktoru Elşən Bağırzadənin  Türkiyə Cümhuriyyətinin 100 illik
yubileyinə ithaf olunmuş,“Əziz Səncərdən elm və milli inkişaf
haqqında aforizmlər” adlı kitabının təqdimatı keçirilib. 
    Əvvəlcə şəhidlərin əziz xatirəsi bir dəqiqəlik sükutla yad
edilib, Dövlət Himni səsləndirilib.
    Ona yaxın ölkədən alimlərin də onlayn qoşulduğu tədbiri
giriş sözü ilə açan rektor Anar Kazımov “Naxçıvan” Universi-
tetində tələbə və müəllim heyətinin qarşısında ABŞ-ın Şimali
Karolina Universitetinin biokimya və biofizika fakültəsinin pro-
fessoru, kimya üzrə Nobel mükafatı laureatı, DNT sahəsində
mühüm kəşfləri ilə tanınan, ABŞ Milli Elmlər Akademiyasının
üzvü Əziz Səncəri görməyin qürurverici olduğunu qeyd edib.
Bildirib ki, Əziz Səncər şəxsiyyəti elm sahəsində Nobel mükafatı
alan ilk türk alimi kimi bizim üçün çox əzizdir. Buna görə də
“Naxçıvan” Universitetində bu gün ən əlamətdar günlərdən
biridir. Rektor diqqətə çatdırıb ki, Universitet Elmi Şurasının
21 sentyabr 2023-cü il tarixli Qərarı ilə Elmi Kitabxanada
“Əziz Səncər adına oxu zalı” təsis edilib. 
    Tədbirdə UNEC rektorunun müşaviri, dosent Elşən Bağırzadə,
Türkiyənin Naxçıvandakı Baş konsulu Asip Kaya, AMEA Nax-
çıvan Bölməsinin sədri, akademik İsmayıl Hacıyev, Naxçıvan
Muxtar Respublikası Gənclər Fondunun icraçı direktoru Cəbi
Quliyev, Türkiyə Cümhuriyyəti Atatürk Universitetinin professoru
Kerem Karabulut, Qars Qafqaz Universitetinin professoru Hacalı
Nəcəfoğlu çıxış edərək bildiriblər ki, Əziz Səncərin ürəyi hər
zaman Azərbaycanla döyünüb. Təsadüfi deyil ki, Azərbaycan
Respublikasının Prezidenti cənab İlham Əliyev Vətən mühari-
bəsindəki Tarixi Qələbədən çox keçməmiş, dekabrın 2-də dünya
şöhrətli alimi qəbul etmiş, onun Vətən müharibəsi zamanı
Azərbaycanın haqlı mövqeyini şəxsən dəstəkləməsini yüksək
qiymətləndirmişdir. Dövlət başçımızın 2021-ci il 10 sentyabr
tarixli Sərəncamı ilə Nobel mükafatçısı, görkəmli alim Əziz
Səncər “Azərbaycan Respublikası Prezidentinin fəxri diplomu”
ilə təltif edilmişdir. Çıxışlarda Nobel mükafatçısının Şuşa sə-
fərindən danışılıb, İkinci Qarabağ müharibəsi zamanı Gəncəyə
raket hücumları nəticəsində hər iki valideynini itirmiş 3 yaşlı
Xədicə Şahnəzərovanın təhsil xərcləri üçün yardım ayırması
vurğulanıb.
    Qismət olarsa Naxçıvana səfər edəcəyini bildirən  Nobel
mükafatçısı Əziz Səncər gənclərə tövsiyələrini verərək uğura
gedən yolun  formulunu onlarla bölüşüb. Alim qeyd edib ki, is-
tənilən uğura yalnız zəhmət və fədakarlıqla nail olmaq müm-
kündür. “İstər Amerika olsun, istərsə də başqa ölkələr, dünyanın
heç bir yerində zəhmətkeş insanın qarşısında heç kim dura bil-
məz”, – deyən professor həyatda şansa inanmadığını, bütün
nailiyyətlərə alın təri ilə sahib olduğunu diqqətə çatdırıb.
Ömrünü, demək olar ki, bütünlüklə elmə həsr edən alim
gənclərə davamlı mütaliə və elmlə məşğul olmağı tövsiyə edib.
    Tədbir universitet Elmi Kitabxanasının “Əziz Səncər adına
oxu zalı”nın təqdimatı, Nobel mükafatçısına tələbələr tərəfindən
ünvanlanan sualların cavablandırılması və  “Əziz Səncərdən
elm və milli inkişaf haqqında aforizmlər” adlı kitabın imza mə-
rasimi ilə başa çatıb.

- Fariz ƏHMƏDOV

Nobel mükafatçısı Əziz Səncərlə bağlı kitabın təqdimatı və 
dünya şöhrətli alimlə onlayn görüş keçirilib


